
id est:
Idem A. Iohanni pp. 

Sancimus in curationibus minorum, sive primae sive secundae aetatis sunt, 
vel etiam ceterorum, quibus e lege curatores dantur, si facultates minorum 
usque ad quingentos tantum solidos valent, non expectari creationem 
a provinciae rectoribus procedentem neque magnis sumptibus eam 
implicari rectoribus fortasse in illis civitatibus non. morantibus, 
in quibus curationem procedere contingit, sed apud defensorem 
vel praefectum illius urbis, in Alexandria apud iuridicum eius, 
una cum eius religiosissimo episcopo vel etiam aliis publicis personis, 
si quas civitas habet, creationes tutorum curatorumque fieri, ut fideiussor 
secundum modum patrimonii ex sententia memoratarum personarum detur 



ceteraque omnia procedant, quae in tutorum curatorumve et fideiussorum 
persona fieri solent, cum personarum tantum, apud quas ea fiant, 
mutatio propter minorum utilitatem praesenti lege inducatur. 
1 ¶ Quae scilicet omnia sub datione duorum solidorum fiant: ideo enim 
potissimum haec constitutio inducta est: imminente poena, si quis plus 
accipere ausus est aut tutelam curaturamque ob maioris lucri spem 
constituere differt, ut non solum triplum totius summae quam accepit 
reddat, sed etiam ab administratione ipsa removeatur. 
2 ¶ Cum vero apud defensorem nominatio tutorum curatorumve fit, 
praesente etiam religiosissimo civitatis episcopo, gesta in ipsis 
sacrosanctae ecclesiae archivis deponi sancimus, ut perpetua rei memoria 
sit neve iis qui sub tutela curave constituti sunt securitas 
quam inde habent pereat. 
3 ¶ In hac autem magna urbe tutelae curatelaeque apud solum 
clarissimum praetorem constituantur, quemadmodum iam sancitum est.


